МОНГОЛ УЛСЫН ИХ ХУРЛЫН 
2015 ОНЫ ХАВРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 04 ДҮГЭЭР САРЫН 14-НИЙ ӨДӨР /МЯГМАР ГАРАГ/-ИЙН ХУРАЛДААНЫ ТЭМДЭГЛЭЛИЙН 
ТОВЬЁГ
	№
	Баримтын агуулга
	Хуудасны дугаар

	1
	Хуралдааны товч тэмдэглэл
	2-5

	2
	Соронзон бичлэг:
1. “Уурхай дахь аюулгүй байдал, эрүүл ахуйн тухай” Олон улсын хөдөлмөрийн байгууллагын тухай 176 дугаар конвенцэд нэгдэн орох тухай /Засгийн газар 2015.04.01-ний өдөр өргөн мэдүүлсэн, зөвшилцөх/
	6-14

	
	2. Олон улсын валютын сангийн ерөнхий хэлэлцээрт оруулах нэмэлт өөрчлөлтийг хүлээн зөвшөөрч, соёрхон батлах тухай хуулийн төсөл /соёрхон батлах/
	14-16

	
	3. Монгол Улсын эдийн засаг, нийгмийг 2014 онд хөгжүүлэх үндсэн чиглэлийн хэрэгжилт /Засгийн газар 2015.04.01-ний өдөр өргөн мэдүүлсэн, санал, дүгнэлтээ Эдийн засгийн байнгын хороонд хүргүүлнэ/.
	16-17

	
	4. Хүүхдийн эрхийн тухай Конвенцийн “Мэдээлэл хүргүүлэх журмын тухай” Нэмэлт Протоколыг соёрхон батлах тухай хуулийн төсөл /соёрхон батлах/
	17-19


Монгол Улсын Их Хурлын 2015 оны хаврын ээлжит чуулганы Аюулгүй байдал, гадаад бодлогын байнгын хорооны 4 дүгээр сарын 14-ний өдөр /Мягмар гараг/-ийн хуралдааны гар тэмдэглэл

Аюулгүй байдал, гадаад бодлогын байнгын хорооны дарга, Улсын Их Хурлын гишүүн Ж.Энхбаяр ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 16 гишүүн ирж, 84.0 хувийн ирцтэйгээр 09 цаг 40 минутад Төрийн ордны “Б” танхимд эхлэв. 

Тасалсан: С.Батболд, Х.Баттулга, О.Содбилэг.

Нэг. “Уурхай дахь аюулгүй байдал, эрүүл ахуйн тухай” Олон улсын хөдөлмөрийн байгууллагын тухай 176 дугаар конвенцид нэгдэн орох тухай /Засгийн газар 2015.04.01-ний өдөр өргөн мэдүүлсэн, зөвшилцөх/

Хэлэлцэж буй асуудалтай холбогдуулан Монгол Улсын Засгийн газрын гишүүн,  Уул уурхайн сайд Б.Жигжид, Уул уурхайн дэд сайд Г.Тэмүүлэн, Уул уурхайн яамны Стратегийн бодлого, төлөвлөлтийн газрын даргын үүргийг түр орлон гүйцэтгэгч О.Цэндсүрэн, Уул уурхайн яамны Стратегийн бодлого, төлөвлөлтийн газрын Уул уурхайн бодлогын хэлтсийн мэргэжилтэн Т.Зууннаст, Хөдөлмөрийн яамны Хөдөлмөрийн харилцааны бодлого зохицуулалтын газрын ахлах мэргэжилтэн Т.Эрдэнэ, Ашигт малтмалын газрын Уул уурхайн хэлтсийн Хөдөлмөрийн аюулгүй байдал, эрүүл ахуйн асуудал хариуцсан мэргэжилтэн С.Бүдбал, Олон улсын хөдөлмөрийн байгууллагын үндэсний зохицуулагч П.Болормаа нар оролцов. 


Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Хишигсүрэн, референт С.Эрдэнэчимэг, Т.Энхбат, Д.Түвшинбилэг нар байлцав.


“Уурхай дахь аюулгүй байдал, эрүүл ахуйн тухай” Олон улсын хөдөлмөрийн байгууллагын тухай 176 дугаар конвенцид нэгдэн орох тухай зөвшилцөх асуудлыг Монгол Улсын Засгийн газрын гишүүн Уул уурхайн сайд Б.Жигжид танилцуулав. 

Танилцуулгатай холбогдуулан Улсын Их Хурлын гишүүн Д.Дэмбэрэл, Ц.Баярсайхан, М.Батчимэг нарын тавьсан асуултад Монгол Улсын Засгийн газрын гишүүн, Уул уурхайн сайд Б.Жигжид, Аюулгүй байдал, гадаад бодлогын Байнгын хорооны дарга, Улсын Их Хурлын гишүүн Ж.Энхбаяр нар хариулж, тайлбар хийв. 


Улсын Их Хурлын гишүүн Г.Батхүү уг асуудлыг Засгийн газарт буцаах тухай горимын санал гаргав.

Ж.Энхбаяр: - Улсын Их Хурлын гишүүн Г.Батхүүгийн гаргасан, “Уурхай дахь аюулгүй байдал, эрүүл ахуйн тухай” Олон улсын хөдөлмөрийн байгууллагын тухай 176 дугаар конвенцид нэгдэн орох асуудлыг Засгийн газарт буцаах саналыг дэмжье.

Зөвшөөрсөн
                   4  


Татгалзсан

       10  


Бүгд


       14

71.4 хувийн саналаар горимын санал дэмжигдсэнгүй.

Асуудлыг үргэлжлүүлэн хэлэлцэхээр тогтов.

-“Уурхай дахь аюулгүй байдал, эрүүл ахуйн тухай” Олон улсын хөдөлмөрийн байгууллагын тухай 176 дугаар конвенцид нэгдэн орох тухай хуулийн төслийн зөвшилцөхийг дэмжье.

Зөвшөөрсөн                   12 



Татгалзсан

      4 


Бүгд


     16

75.0 хувийн саналаар дэмжигдлээ.

Байнгын хорооны санал, дүгнэлтийг Засгийн газарт хүргүүлэхээр тогтов.


Уг асуудлыг 10 цаг 08 минутад хэлэлцэж дуусав. 

Хоёр: Олон улсын валютын сангийн ерөнхий хэлэлцээрт оруулах нэмэлт, өөрчлөлтийг хүлээн зөвшөөрч, соёрхон батлах тухай хуулийн төсөл /соёрхон батлах/

Хэлэлцэж буй асуудалтай холбогдуулан Монгол Улсын Засгийн газрын гишүүн,  Сангийн сайд Ж.Эрдэнэбат, Сангийн яамны Төрийн нарийн бичгийн дарга Х.Ганцогт, Сангийн яамны Хөгжлийн санхүүжилт, өрийн удирдлагын газрын дарга Б.Доржсэмбэд, Сангийн яамны Хөгжлийн санхүүжилт, өрийн удирдлагын газрын Зээл, тусламжийн бодлогын хэлтсийн дарга З.Мөнх-Оргил, Сангийн яамны Хууль, худалдан авах ажиллагааны бодлогын газрын мэргэжилтэн Ж.Оргилсайхан, Сангийн яамны Төрийн захиргааны удирдлагын газрын Гадаад хамтын ажиллагааны хэлтсийн мэргэжилтэн Д.Эрдэнэтуяа нар оролцов. 


Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Хишигсүрэн, референт С.Эрдэнэчимэг, Т.Энхбат, Д.Түвшинбилэг нар байлцав.


Хуулийн төслийн талаарх танилцуулгыг Монгол Улсын Засгийн газрын гишүүн, Сангийн сайд Ж.Эрдэнэбат хийв.

Танилцуулгатай холбогдуулан Улсын Их Хурлын гишүүн Д.Дэмбэрэлийн тавьсан асуултад Монгол Улсын Засгийн газрын гишүүн, Сангийн сайд Ж.Эрдэнэбат хариулж, тайлбар хийв. 

Ж.Энхбаяр: - Олон улсын валютын сангийн ерөнхий хэлэлцээрт оруулах нэмэлт, өөрчлөлтийг хүлээн зөвшөөрч, соёрхон батлах тухай хуулийн төслийг дэмжье.

Зөвшөөрсөн                   12 



Татгалзсан

     4 


Бүгд


     16

75.0 хувийн саналаар дэмжигдлээ.

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн М.Батчимэг танилцуулахаар тогтов.


Уг асуудлыг 10 цаг 18 минутад хэлэлцэж дуусав.

Гурав. Монгол Улсын эдийн засаг, нийгмийг 2014 онд хөгжүүлэх үндсэн чиглэлийн хэрэгжилт /Засгийн газар 2015.04.01-ний өдөр өргөн мэдүүлсэн, санал, дүгнэлтээ Эдийн засгийн байнгын хороонд хүргүүлнэ/.

Хуралдаан 10 цаг 18 минутаас 11 цаг 25 минутад хаалттай горимоор үргэлжлэн хуралдав.

Хэлэлцэж буй асуудалтай холбогдуулан Гадаад хэргийн салбарын танилцуулга хийх Монгол Улсын Засгийн газрын гишүүн, Гадаад хэргийн сайд Л.Пүрэвсүрэн, Монгол Улсын Засгийн газрын гишүүн, Засгийн газрын Хэрэг эрхлэх газрын дарга С.Баярцогт нар хүрэлцэн ирээгүй байсан тул асуудлыг хойшлуулав.

Уг асуудлыг 11 цаг 30 минутад хэлэлцэж дуусав.

Дөрөв. Хүүхдийн эрхийн тухай Конвенцийн “Мэдээлэл хүргүүлэх журмын тухай” Нэмэлт Протоколыг соёрхон батлах тухай хуулийн төсөл /соёрхон батлах/

Хэлэлцэж буй асуудалтай холбогдуулан Монгол Улсын Засгийн газрын гишүүн, Хүн амын хөгжил, нийгмийн хамгааллын сайд С.Эрдэнэ,  Хүн амын хөгжил, нийгмийн хамгааллын яамны Хүүхэд, гэр бүлийн хөгжлийн хэлтсийн дарга Х.Баавгай, Гадаад хэргийн яамны Олон улсын эрх зүйн газрын Хүний эрхийн хэлтсийн дарга Н.Анхбаяр, Хууль зүйн яамны мэргэжилтэн Р.Цолмон, Нэгдсэн Үндэстний Байгууллагын Хүүхдийн сангийн Хүүхэд хамгааллын ажилтан Д.Амараа нар оролцов. 


Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Хишигсүрэн, референт С.Эрдэнэчимэг, Т.Энхбат, Д.Түвшинбилэг нар байлцав.

Хуулийн төслийн танилцуулгыг Монгол Улсын Засгийн газрын гишүүн, Хүн амын хөгжил, нийгмийн хамгааллын сайд С.Эрдэнэ хийв.

Танилцуулгатай холбогдуулан Улсын Их Хурлын гишүүн М.Батчимэгийн тавьсан асуултад Монгол Улсын Засгийн газрын гишүүн, Хүн амын хөгжил, нийгмийн хамгааллын сайд С.Эрдэнэ хариулж, тайлбар хийв. 

Ж.Энхбаяр: - Хүүхдийн эрхийн тухай Конвенцийн “Мэдээлэл хүргүүлэх журмын тухай” Нэмэлт Протоколыг соёрхон батлах тухай хуулийн төслийг дэмжье.

Зөвшөөрсөн                   10 


Татгалзсан

     6 


Бүгд


     16

62.5 хувийн саналаар дэмжигдлээ.

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн М.Батчимэг танилцуулахаар тогтов.

Хуралдаан 1 цаг 58 минут үргэлжилж, 11 цаг 38 минутад өндөрлөв.

Тэмдэглэлтэй танилцсан: 


АЮУЛГҮЙ БАЙДАЛ, ГАДААД


БОДЛОГЫН БАЙНГЫН 


ХОРООНЫ ДАРГА





Ж.ЭНХБАЯР

Тэмдэглэл хөтөлсөн: 


ПРОТОКОЛЫН АЛБАНЫ

ШИНЖЭЭЧ






Д.УЯНГА
МОНГОЛ УЛСЫН ИХ ХУРЛЫН 

2015 ОНЫ ХАВРЫН ЭЭЛЖИТ ЧУУЛГАНЫ 

АЮУЛГҮЙ БАЙДАЛ ГАДААД БОДЛОГЫН БАЙНГЫН ХОРООНЫ 

4 ДҮГЭЭР САРЫН 14-НИЙ ӨДӨР /МЯГМАР ГАРАГ/-ИЙН 

ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 09 цаг 40 минутад эхлэв.

Ж.Энхбаяр: - Гишүүдийнхээ энэ өдрийн амгаланг айлтгая. Байнгын хорооны гишүүдийн ирц бүрдсэн тул Аюулгүй байдал, гадаад бодлогын Байнгын хорооны 2015 оны 4 дүгээр сарын 14-ний өдрийн хуралдааныг нээснийг мэдэгдье. 


Байнгын хорооны хуралдаанаар хэлэлцэх асуудлыг танилцуулъя. 


Нэгдүгээрт, Монгол Улсын эдийн засаг, нийгмийг 2014 онд хөгжүүлэх үндсэн чиглэлийн хэрэгжилт, Засгийн газар өргөн мэдүүлсэн, санал, дүгнэлтээ Эдийн засгийн Байнгын хороонд хүргүүлэх ёстой. Энэ асуудал манай эрхлэх асуудлын хүрээнд нууцаар танилцуулагдах тул материал хувилагдаж байна. Асуудлыг хэлэлцэх асуудлын сүүлд оруулж байгаа. 


Хоёрдугаарт, “Мөнгөн усны тухай Минаматагийн Конвенци”-д нэгдэн орсныг соёрхон батлах тухай хуулийн төсөл. Энэ асуудал Байгаль орчин, ногоон хөгжлийн яамны сайд Д.Оюунхорол өөрөө хүсэлт тавьсан. Гадаадад томилолттой, Дэлхийн усны форумд оролцож байгаа тул асуудлыг ирэх долоо хоногт хэлэлцүүлэх хүсэлт тавьсан. Тийм болохоор хойшлуулъя. 


Гурав, дөрөв, тав гээд Дэлхийн банкны зээлийн санхүүжилтийн хэлэлцээрийн төслүүд байгаа. Энэ асуудал нь Улсын Их Хурлын дэгийн тухай хуулийн 28 дугаар зүйлийн 38.3-т заасны дагуу Дэлхийн банкны олон улсын ассоциацийн хөнгөлөлттэй зээлийн хөрөнгөөр хэрэгжүүлэх эдгээр төслүүдийг Төсвийн болон Эдийн засгийн Байнгын хороод хэлэлцээгүй тул хойшлуулж байна. 


Зургаадугаарт, “Уурхай дахь аюулгүй байдал, эрүүл ахуйн тухай” Олон улсын хөдөлмөрийн байгууллагын тухай 176 дугаар конвенцид нэгдэн орох тухай Засгийн газар өргөн мэдүүлсэн, зөвшилцөх асуудал байна.


Долоодугаарт, Олон улсын валютын сангийн ерөнхий хэлэлцээрт оруулах нэмэлт, өөрчлөлтийг хүлээн зөвшөөрч, соёрхон батлах тухай хуулийн төсөл байгаа.


Наймдугаарт, Хүүхдийн эрхийн тухай Конвенцийн “Мэдээлэл хүргүүлэх журмын тухай” Нэмэлт Протоколыг соёрхон батлах тухай хуулийн төсөл гэсэн асуудлууд байна. 


Хэлэлцэх асуудалтай холбогдуулан өөр саналтай гишүүд байна уу? Алга байна. Хэлэлцэх асуудлаа баталъя. Санал хураалт явж байна. Хэлэлцэх асуудалтай холбоотойгоор санал хураалт явж байна. Д.Дэмбэрэл дарга аа, энэ гишүүний юмыг та дараад байхаа ч. 13 гишүүн оролцож, 69.2 хувийн саналаар хэлэлцэх асуудлаа баталлаа. 


Зургаадугаар, асуудалтай холбогдуулан ажлын хэсгийг оруулаарай. Энэ асуудалд Уул уурхайн сайд Б.Жигжид, Уул уурхайн дэд сайд Г.Тэмүүлэн, О.Цэндсүрэн -Уул уурхайн яамны Стратегийн бодлого, төлөвлөлтийн газрын дарга, Т.Зууннаст -Уул уурхайн яамны Стратегийн бодлого, төлөвлөлтийн газрын Уул уурхайн бодлогын хэлтсийн мэргэжилтэн, Т.Эрдэнэ -Хөдөлмөрийн яамны Хөдөлмөрийн харилцааны бодлого зохицуулалтын газрын ахлах мэргэжилтэн, С.Бүдбал -Ашигт малтмалын газрын Уул уурхайн хэлтсийн Хөдөлмөрийн аюулгүй байдал, эрүүл ахуйн асуудал хариуцсан мэргэжилтэн, П.Болормаа -Олон улсын хөдөлмөрийн байгууллагын үндэсний зохицуулагч гэсэн ажлын хэсэг байна. 


Хуулийн төслийн талаар Уул уурхайн сайд Б.Жигжид танилцуулгаа хийе. Гуравдугаар, микрофон. 


Б.Жигжид: - Монгол Улсын Улсын Их Хурлын Аюулгүй байдал, гадаад бодлогын байнгын хорооны дарга, эрхэм гишүүд ээ. Уул уурхайн салбарт ажиллагсдын дунд үйлдвэрлэлийн осол мэргэжлээс шалтгаалсан өвчлөлийн төвшин буурахгүй, харин хөдөлмөрийн чадвар алдалтын тоо нэмэгдэж, амь насаа алдах зэрэг илүү ноцтой хэлбэрүүд бүртгэгдсээр байна. Энэ нь уул уурхайн салбарт ажиллагсдын хөдөлмөрийн аюулгүй байдал, эрүүл ахуйн нөхцөл хангалтгүй байгааг харуулж байна. Иймд уул уурхайн салбарын хөдөлмөрийн аюулгүй байдал, эрүүл ахуйн харилцааг зохицуулж буй эрх зүйн зохицуулалтыг эргэн харж, тус салбарын онцлог болон олон улсын жишигт нийцүүлэн боловсронгуй болгох шаардлага зүй ёсоор тавигдаж байна. 


Улсын Их Хурлын 2014 оны 18 дугаар тогтоолоор баталсан Төрөөс эрдэс баялгийн салбарт баримтлах бодлогод эрдэс баялгийн салбар дахь Хөдөлмөрийн аюулгүй байдал, эрүүл ахуйн тухай хууль тогтоомжийг боловсронгуй болгох стандартыг олон улсын түвшинд хүргэж хэрэгжилтийг хангах зорилт тавьсан.


Манай яамнаас хөдөлмөрийн аюулгүй байдал, эрүүл ахуйн уул уурхайн салбар хороог байгуулж, геологи, уул уурхайн хөдөлмөрийн аюулгүй байдал, эрүүл ахуйн дэд хөтөлбөрийг боловсруулах, улмаар олон улсын хөдөлмөрийн байгууллагын 82 дугаар бага хурлаар баталсан Уул уурхай дахь аюулгүй байдал, эрүүл ахуй 176 дугаар конвенцид нэгдэн орох асуудлыг санаачлан холбогдох шийдвэрийг гаргуулахаар ажиллаж байна.  


Уг конвенци 1998 онд хүчин төгөлдөр болсон бөгөөд 2013 оны байдлаар Америкийн Нэгдсэн Улс, Холбооны Бүгд Найрамдах Герман Улс, Өмнөд Африкийн Бүгд Найрамдах Улс, Австри, Бразил зэрэг нийт 26 орон нэгдээд байна. Энэхүү конвенцид газрын тос, байгалийн хий олборлохоос бусад төрлийн ил болон далд уурхайн үйл ажиллагаа хамаарахаас гадна уул уурхайн салбарын хөдөлмөрийн аюулгүй байдал, эрүүл ахуйн эрх зүйн орчныг тодорхойлох суурь баримт бичиг болохын сацуу холбогдох эрх бүхий байгууллагын үүрэг хариуцлагыг тодорхойлж, осол гэмтлийг мэдээлэх, тайлагнах, судлах, шалтгааныг олж илрүүлэх, осол гэмтлийн талаар үндэсний мэдээллийн сантай болох зэрэг нөхцөлийг бүрдүүлнэ. 


Түүнчлэн ажиллагсдыг мэдээллээр хангах, мэргэжлийн сургалтад хамруулах замаар болзошгүй аваар ослоос урьдчилан сэргийлэх, хөдөлмөрийн аюулгүй байдал, эрүүл ахуйн бодлогыг боловсруулан хэрэгжүүлэхэд оролцох эрхийг хангахаас гадна компанийн зүгээс эрсдэлийг арилгах, хянах, бууруулах нэг бүрийн хамгаалалтын хэрэгслээр хангах зэрэг шат дараалсан арга хэмжээ авах боломжийг бүрдүүлнэ. 


Олон улсын хөдөлмөрийн байгууллага энэхүү конвенцид нэгдэн орох хуулийн төслийн үзэл баримтлалыг Засгийн газрын хуралдаанаар хэлэлцүүлж шийдвэр гаргасан боловч Хууль зүйн яамнаас Олон улсын гэрээний тухай хуулийн 5 дугаар зүйлийн 1 дэх  хэсэгт Монгол Улсын эрх бүхий байгууллагууд олон улсын гэрээний төслийн талаар хэлэлцээ хийж эх бичвэрийг тохирсны үндсэн дээр түүнд гарын үсэг зурах олон талт гэрээнд нэгдэн орох, тэдгээрийг соёрхон батлах замаар олон улсын гэрээ байгуулна. Мөн хуулийн 8 дугаар зүйлийн 1 дэх хэсэгт Монгол Улсын Их Хурлаар дараа соёрхон батлуулахаар байгуулах олон улсын гэрээний төслийн талаар Засгийн газар зохих журмын дагуу Монгол Улсын Их Хуралтай зөвшилцөж шийдвэр гаргана гэсэн үндэслэлээр хуулийн төслийн үзэл баримтлалыг буцаасан болно.


Иймд олон улсын хөдөлмөрийн байгууллагын Уул уурхайн салбарын хөдөлмөрийн аюулгүй байдал эрүүл ахуйн тухай 176 дугаар конвенцид нэгдэн орох асуудлаар Улсын Их Хурлын холбогдох Байнгын хороодтой зөвшилцөх талаар Засгийн газрын хуралдаанаар хэлэлцүүлж дэмжсэн бөгөөд уг төслийг хэлэлцэж шийдвэрлэж өгөхийг хүсэж байна. Анхаарал тавьсанд баярлалаа.


Ж.Энхбаяр: - Хуулийн төсөл танилцуулгатай холбогдуулж асуулт асуух гишүүд нэрээ өгнө үү. За М.Батчимэг гишүүнээр тасаллаа. Д.Дэмбэрэл гишүүнд микрофон өгөөрэй.


Д.Дэмбэрэл: - Баярлалаа. Энэ конвенцид нэгдэн Монгол Улс орохдоо ямар үүрэг хариуцлага хүлээж байгаа вэ? Онцгойлон хүлээж буй манай талын үүрэг хариуцлага гэж байна уу. Конвенцийн зарчмуудыг мөрдөх, тавьсан шаардлагуудыг биелүүлэх үндсэн дээр бид нэгдэж байгаа юм уу. 


Хоёрдугаарт, миний нэг асуух зүйл бол Монгол Улсын далд уурхайнуудад хүний амь эрсдэх явдал олон гардаг. Жишээлбэл, Налайхын уурхайд үе үе газрын дор хүмүүс дарагдах аваар осол гарах явдал их байдаг. Сүүлийн үед энэ алт олборлох нэр дор хүмүүс газар доогуур малтаж дарагдах эрсдэлтэй үйл ажиллагаа явагдаж байгаа газрууд олон гарсан. Ер нь нийтдээ ийм эрсдэлтэй үйл ажиллагаа манайд хэчнээн газар байгаа гэж үздэг вэ? Энэ конвенцид нэгдэн орсноороо манайх олон уул уурхайн энэ элсэн орж байгаа конвенцийн дагуу олон уул уурхайн байгууллагууд болон олон нийтийн байгууллагуудын шугамаар ямар нэг туслалцаа дэмжлэг авах боломж гарах уу? Эцэст нь миний асуух асуулт бол энэ конвенцид нэгдэн орсноор бид нар хураамж төлбөр төлөх үү. Жилийн ямар хураамжтай юм бэ? Энэ тухай асуудал тооцогдсон уу? Ер нь хураамжгүй эсвэл нэгдэж байгаа юм уу гэсэн асуултууд байна.


Ж.Энхбаяр: - Б.Жигжид сайд хариулна. 3 дугаар микрофон.


Б.Жигжид: - Д.Дэмбэрэл гишүүний асуултад хариулъя. Манай улс энэ конвенцид нэгдэн орсноор эдийн засгийн болон хууль зүйн ямар нэг хариуцлага хүлээхгүй. Гэхдээ бид бол тайлагнах хариуцлагатай байгаа. Хариуцлага хүлээнэ. Энэ нь эхний жил нэгдэж орсны дараа нэг жил тайлан гаргана. Дараа нь таван жил тутамд тайлагнаад явах үүрэгтэй байгаа. Ямар нэг хураамж, мөнгөн хураамж төлөхгүй. Энэ уурхайн эрсдэл аваар ослын талаар өнгөрсөн 2010-2013 онуудад бичил уурхайн ослоор нийт 59 хүн нас барсан тооцоо байна. 


Мөн түүнчлэн Налайхын уурхайд бол хамгийн гол ослын голомт байгаа гэж бид хардаг. 1992 оноос хойш хориод жилийн дотор үндсэндээ 200 шахуу хүн Налайхын уурхайд амь эрсэдсэн байдаг. Ер нь энэ ил далд уурхайнуудад эрсдэл бол аль алинд нь байгаа. Энэ эрсдэлийг багасгах чиглэлээр энэ хөдөлмөрийн аюулгүй байдлыг хангах зорилгоор бид энэ конвенцид нэгдэх шаардлагатай гэж үзэж байна. 


Конвенцид нэгдсэнээр бид мэдээлэл авахын зэрэгцээгээр техник технологийн аюулгүй ажиллагааны техник технологиос суралцах тал дээр бас урагшаа ахиц гарна. Сүүлийн жилүүдэд бичил уурхай гэдэг нэрээр ашигт малтмалыг хууль бусаар олборлох явдал нэлээд газар авсан. Үүнтэй холбоотой хөдөлмөрийн аюулгүй байдал зөрчигдөх явдал нэлээн их байна. 


Тухайлбал, жоншны салбар байж байна. Говийн аймгуудаар. Алтны нэг хэсэг байдаг. Төвийн бүсэд нэлээн их төвлөрсөн байдаг. Налайхыг би түрүүн хэлсэн. Эдгээр уурхайнууд дээр эрсдэл өндөр байгааг хэлмээр байна. 


Ж.Энхбаяр: - Ц.Баярсайхан гишүүн асууя.


Ц.Баярсайхан: - Би зүгээр нэг санал. Уул уурхайн салбар дахь осол аюулгүй ажиллагааны дүрэм зөрчигдсөн ажил, мэргэжлээс шалтгаалах ажлын өвчний тоо нэмэгдсэнээс энэ конвенцид нэгдэн орж байгаа юм шиг юм сая салбарын сайд яриад байх юм. 


Нэгдэж байгаа конвенци нь энэ осол гэмтлийг мэдээлэх, тайлагнах, судлах шалтгааныг олж илрүүлэх, үндэсний мэдээллийн сантай болох гээд, үүн дотроо хөдөлмөрийн аюулгүй ажил, эрүүл ахуйн доод хэм хэмжээг тогтоож өгдөг ажил олгогч ажилчдын үүрэг хариуцлагыг тодорхой зааж өгдөг ийм л конвенци байна л даа. 


Өмнө нь уул уурхай гэж юу байлаа. Одоо ямар түвшинд очиж байгаа билээ. Гарцаа байхгүй л осол аваар, эндэгдэл гарна. Тийм учраас энэ хөдөлмөрийн аюулгүй ажиллагааны энэ конвенцид нэгдэж байгаа маань бол цаашид өсөн нэмэгдэж байгаа уул уурхайн хувьд орох нь зүйтэй гэсэн ийм л шаардлага хэлмээр юм. Гэтэл осол аваар нэмэгдсэнээс гэж яриад байх юм. 


Налайхын уурхай чинь албан ёсоор ажиллаж байгаа юм байхгүй шүү дээ. Албан ёсоор ажиллуулах бол тэнд хөдөлмөрийн аюулгүй ажиллагааны нөхцөл журам юмыг нь маш сайн тогтоож өгөөд жинхэнэ далд уурхайд ямар техник технологи байх ёстой юм зааж өгөхгүй. Хууль бусаар ажиллуулаад тэнд хүний амь эрсдээд байхад чимээгүй яваад байдаг. Тэр нь гол осол аваар эндэгдэл гарч байгаа шалтгаан чинь тэнд л байгаад байгаа шүү дээ. Маш олон хүн байж байдаг. Тэндээс л нүүрс олборлож амьдралаа залгуулж байгаа. Тийм учраас ер нь Налайхын уурхайг цаашид яах ёстой юм бэ? Энэ чиглэлийн зүйлийг нэг эргэж харж бодлогын хувьд одоо яах ёстой юм бэ гэдгийг хэлэх ёстой байх гэж бодож байна. 


Хоёрдугаарт, энэ асуудалтай холбоогүй нэг юм тодруулж асуумаар байна. Ашигт малтмалын лиценз олгохгүй дөрөв, таван жил болсон. Хориглосон хууль ч гарсан байгаа шүү дээ. Тэгээд энэ Түгээмэл тархацтай ашигт малтмалын хууль гээд баталсан. Одоо энэ хуулиар орон нутаг мөн элс хайрганы зөвшөөрөл өгч болохгүй. Үүнийг танай яам заавал авч дүгнэж байдаг заалтаа авч хаяач. Орон нутгаас Б.Жигжид сайдын нэр дээр маш олон бичиг өгсөн. Ямар ч хариу өгдөг үгүй гээд. 


Тухайлбал, Өмнөговь аймгийн Засаг даргаас бичиг өгсөн. Хариу байхгүй. Эсвэл хуульд байдаг бол оруулж өг. Эсвэл танай тэр холбогдох албуудад байж байгаа хүнд суртал байдаг бол түүнийгээ боль л доо. Одоо ингээд хавар болоод ажил эхлэх гэхээр дахиад л нөгөө элс хайрга чинь зөвшөөрөл байхгүй. 


Ж.Энхбаяр: - Б.Жигжид сайд. Тайлбар өгье.


Б.Жигжид: - Налайхын уурхайн хувьд 2012 оноос Шадар сайдаар ахлуулсан ажлын хэсэг ажиллаж байгаа. Үүнд гарч байгаа ослын шалтгаан түүнчлэн энэ осол цаашид гаргахгүй байх талаар холбогдох арга хэмжээнүүд авч ажилласан боловч тодорхой үр дүнд хүрэхгүй байгаа. 


Энэ нь өөрөөр хэлбэл хүчээр хаах гэхээр орон нутагт ажиллаж байгаа хүмүүсийн ажлын байр бас бус асуудлууд их хөндөгддөг. Маш их эсэргүүцэлтэй тулгардаг. Ийм асуудал байгаад байдаг. Ингээд Мэргэжлийн хяналтын ерөнхий газар болон холбогдох бусад байгууллагуудтай бол цахилгааныг нь таслах, аюулгүй байдлыг нь хангах талаар бол нэлээд их ажлууд зохион байгуулсан. 



Түүний үр дүнд 2013, 2014 онд бол ослын тоо харьцангуй багассан. Налайхын уурхай бол албан ёсоор уурхайн үйл ажиллагаа явагдаагүй. Гэхдээ тэнд тусгай зөвшөөрөлтэй талбайнууд байдаг. Үүнийг Уул уурхайн яамнаас бол орчин үеийн техник технологиор далд уурхай хэлбэрээр зохион байгуулж ажиллуулах ийм бодолтой байдаг. Энэ чиглэлээр техник, эдийн засгийн үндэслэл боловсрогдоод явж байгаа. 


Ашигт малтмалын тусгай зөвшөөрөлтэй холбогдуулаад ялангуяа тэр түгээмэл тархацтай ашигт малтмалыг олборлох ашиглахтай холбогдоод орон нутгаас ирж байгаа ирүүлсэн албан бичгүүдэд хариу өгсөн эсэх талаар би эргэж судлаад гишүүнд мэдэгдье. 


Ж.Энхбаяр: -Ц.Баярсайхан гишүүн тодруулах уу. За Г.Батхүү гишүүн асуулт асууя.


Г.Батхүү: - Нэгдүгээрт, ерөнхийдөө энэ танилцуулга нь дэлгэрэнгүй ойлгомж муутай юм. Тухайлбал хэлэлцээрийн зүгээр mn ч гэх шиг тэр нь юу гэж байгаа юм бэ? Би ойлгохгүй байна. Ийм дугаартай хэлэлцээр юм уу, дутуу бичсэн юм уу? Тэгээд уншаад ойлгох гээд үзэх гэхээр Эрүүл мэндийн мэдээллийн үндэсний төв гээд. Одоо ийм байгууллага эрүүл мэндийн салбарт байдаг юм уу? Шинээр байгуулагдах гээд байгаа юм уу? Энэ зөвхөн уул уурхайн эрүүл мэндийн салбарыг хариуцах гээд байгаа юм уу? Танилцуулга материал дотор чинь тэр нь ерөөсөө харагдахгүй байна. Үүнийг тодруулж өгөөч. 


Хоёрдугаарт, Монгол Улсын хуулиас гадуур худалдан авах үйл ажиллагаа энэ тэр явагдах юм шиг байна л даа, тийм ээ. Тэр худалдан авах ажиллагааны журам гээд ороод ирж байгаа юм. Энэ нь хуулиас давж үйлчлэх тийм олон улсын гэрээ хэлэлцээр гэдгээрээ явах ёстой юм болов уу? 


Гуравдугаарт, энэ хэн, хаана орчуулсан бичиг баримт юм бэ? Би ерөөсөө уншаад ойлгохгүй юм. 


Тухайлбал, тэр хуваарь нэг. Төслийн танилцуулга гээд. Төслийн зорилго гээд нэг өгүүлбэр дотор эрүүл мэндийн гэдэг нэг үгийг гурав оруулж бичсэн байна. Эрүүл мэндийн гэсэн хос үг гурав дахин орж байгаа юм. Хамгийн эхлээд тэгээд л олон янзын компьютер гэх шиг ядахдаа нэр төрлөөр нь хувааж болдоггүй юм уу? Янзын гэдэг чинь юу гэсэн үг юм бэ? Албан ёсны томьёолол мөн юм уу? Олон янзын компьютер гэж би буруу ойлгоод байгаа юм уу? Систем хоорондоо зохицон ажиллахад шаардагдах нийтлэг хэлийг бий болгоно гээд энэ одоо ямар хэл бий болгох гээд байгаа юм. Энэ дээр тийм юм бид нарт тараасан байна. Одоо шинэ хэл бий болгох гээд байгаа ч юм уу. Иймэрхүү орчуулгын талд бол үнэхээр олон улсын байгууллагатай мэдээж тэр олон улсын хүлээн зөвшөөрөгдсөн хэл дээр хэлэлцээр хийх байх. Монгол дээрээ та нар монголоор буулгаач. Өгүүлбэр бүрийг унших юм бол шүүмжилмээр байна. Цахим эрүүл мэнд портал ба дэлгэн харуулагч энэ өгүүлбэрийг Ж.Энхбаяр дарга ойлгож байна уу? Зүгээр нэг тийм өгүүлбэр байна.


Ж.Энхбаяр: - Дахиад унш даа. 


Г.Батхүү: - Цахим эрүүл мэнд портал ба дэлгэн харуулагч гэж. Түүний доод талыг уншаарай. Ерөөсөө нэг тийм сонин орчуулгатай материал байна. Бид нар албан ёсоор Байнгын хороо хэлэлцэж байгаа бол албан ёсны Монгол хэл дээр бичсэн юмыг хэлэлцдэг баймаар байна. Байнгын хороо ч гэсэн цаашдаа анхаарч ажилламаар байна шүү. Энэ бичиг баримт өнөөдөр Байнгын хороогоор ороод их хурал уруу орох гэж байгаа бол бид нар энэ асуудлыг наад зах нь орчуулга бичиг баримтын хувьд монгол хүн ойлгохоор болгож байж л хэлэлцүүлэх горимын санал байна. Тийм учраас би үүнийг хойшлуулж өгөөч гэсэн горимын саналтай байна.


Ж.Энхбаяр: - Дэгийн тухай хуулийн дагуу гишүүн горимын санал гаргаж байна. Бичиг баримтын боловсруулалт ялангуяа орчуулгын асуудлууд утга найруулга нэлээн алдаатай байна гэж үзэж байгаа тул энэ асуудлыг дахин боловсруулалт хийж Засгийн газарт буцаах нь зүйтэй гэсэн горимын санал Г.Батхүү гишүүн гаргалаа. Санал хураалт. Бичиг цаасны алдаатай байна гэж. 


Санал хураалтад 14 гишүүн оролцож 71 хувиар татгалзсан тул асуудлыг хэлэлцээд явна. 


Дараагийн гишүүн М.Батчимэг гишүүн асуултаа асууя.


М.Батчимэг: - Би нэг хоёр асуулт бас нэг санал хэлье.


Нэгдүгээрт, сая тэр сайдын мэдээлэл дотор танилцуулга дотор байж байгаа энэ үйлдвэрлэлийн осол аваар нэмэгдэж байна. Уул уурхайн салбарт ажиллагсдын хөдөлмөрийн аюулгүй байдал эрүүл мэндийн нөхцөл хангалтгүй байгааг харуулж байна гээд статистикаас ийм дүгнэлтүүд хийгээд байна. Тэгэхээр Г.Батхүү гишүүний хэлж байгаагаар энэ танилцуулгыг уншихад ямар сэтгэгдэл төрж байна гэхээр конвенцид нэгдэхийн тулд статистикаа эргээд харсан чинь байдал ийм байгаа юм байна. Одоо орохгүй бол болохгүй байна гэсэн танилцуулга сайдын зүгээс хийгээд байна. Би бас юу бодогдож байна вэ гэхээр ер нь энэ өнгөрсөн хугацаанд манай энэ салбарын яам хөдөлмөрийн аюулгүй байдлын нөхцөл байдлыг дээшлүүлэх сайжруулах чиглэлээр юу хийж ирсэн юм бэ? Тодорхой бодлого, хөтөлбөр байна уу. Ямар нэг арга хэмжээ аваад ингэж дээшилсэн, сайжирсан холбогдох эрүүл мэнд салбарын байгууллагуудтай ийм хамтын ажиллагаатай хамтарч ажиллаж байна. 


Тухайн томоохон уул уурхайн томоохон аж ахуйн нэгжүүд дээр ийм хөтөлбөр хэрэгжүүлж байна гэсэн тодорхой байгаа ажлууд байна уу? Энэ талаар нэгдүгээр мэдээлэл өгөөч гэсэн зүйл хэлмээр байна.


Хоёрдугаарт, өнөөдөр уул уурхайн салбар хүрээгээ тэлэхийн хирээр уул уурхайн салбарт ажиллаж байгаа эмэгтэйчүүдийн тоо нэлээд нэмэгдэж байгаа нь харагдаж байна. Тэгэхээр уул уурхайн салбарт хэчнээн эмэгтэйчүүд ажиллаж байгаа юм бэ? Ялангуяа яг одоо олборлолтын хүнд машин механизмтай харьцаж байгаа талбарт ажиллаж байгаа эмэгтэйчүүдийн тооны талаар ямар нэг тооцоо судалгаа байна уу.


Уул уурхайн салбарт ажиллаж байгаа эмэгтэйчүүдийн хөдөлмөрийн эрүүл ахуй, аюулгүй байдлын нөхцөлийг сайжруулах талаар авч хэрэгжүүлж байгаа арга хэмжээ энэ талаар нэг мэдээлэл байвал салбарын яамны зүгээс өгөөч гэсэн хүсэлт байна.


Гуравдугаарт, би Байнгын хороонд хандаж хэлж байгаа зүйл бол ерөнхийдөө орчуулга харахад байнгын асуудалтай байдаг. Зөвхөн би үүн дээр ярьж байгаа юм биш. Ж.Энхбаяр дарга аа. Манай Байнгын хороо Гадаад харилцааны яамтай яг энэ гэрээ хэлэлцээрүүдийг орчуулгыг сайжруулах талаар хийж байгаа ажил байна уу. Анхаарахгүй бол Ил тод байдлын гэрээ чинь ийм асуудлаас болж их сунжирсан. Сүүлийн үед сүүлд орж ирсэн гэрээ хэлэлцээрийн орчуулга дээр байнга асуудал гардаг. Үүнийг сайжруулаад энэ бол манай ажлын албаны маш чухал ажил. Гадаад яамтай, Гэрээ эрх зүйн газартай хамтарч ажиллаад нягтлаад явуулдаг ийм ажил хийгдэж байна уу гэдгийг Байнгын хорооноос асуумаар байна. 


Ж.Энхбаяр: - Б.Жигжид сайд хариулъя. 


Б.Жигжид:- М.Батчимэг гишүүний асуултад хариулъя. Монгол Улсын уул уурхайн салбар сүүлийн жилүүдэд илүү идэвхтэй хөгжиж байгаа. Үүнтэй холбоотой энэ салбарыг, өөрөөр хэлбэл хөдөлмөрийн аюулгүй байдал, эрүүл ахуйн тухай асуудал бол нэлээд хөндөгдөх, анхааралд өртөх болсон. Бид энэ конвенцид нэгдэх тухай асуудлыг 2009 оноос хойш судалж, хөөцөлдөж ирсэн. 


Уул уурхайн салбарт хөдөлмөрийн аюулгүй байдал, эрүүл ахуйн талаар баримтлах нэгдсэн бодлого одоогоор байхгүй байна. 2008 онд батлагдсан бичил уурхайг 2015 он хүртэл хөгжүүлэх дэд хөтөлбөрөөс өөр үндсэндээ энд баримтлах бодлогын баримт бичиг байхгүй байна. Иймд энэ конвенцид нэгдэх зайлшгүй шаардлагатай юм гэж Уул уурхайн яам үзэж байна. Үүнд нэгдсэнээр бол осол мэргэжлээс шалтгаалах өвчин аюултай тохиолдол үүсэхээс урьдчилан сэргийлэх, хамгаалах, аюул эрсдэл нэгэнт бий болсон тохиолдолд таслан зогсоох хор аюулыг багасгах оновчтой арга хэмжээг яаралтай зохион байгуулах, өртөгсдийг нөхөн сэргээх, буруутай этгээдэд хариуцлага тооцох зохицуулалтыг энэ конвенцид нэгдсэнээр хийх боломжтой болно гэж бид харж байгаа. 


Уул уурхайн салбарт нийт 48 мянга шахам хүн байна. Эдгээрээс 5010 нь эмэгтэй ажилчид байна. Нийтдээ 330 орчим уурхай ажиллаж байгаа. Манай боловсруулсан энэ төслийн орчуулгыг албан ёсоор Гадаад хэргийн яам хийж өгсөн байгаа гэдгийг хэлмээр байна. 


Ж.Энхбаяр:- Тодруулах уу. М.Батчимэг гишүүн. За М.Батчимэг гишүүн.


М.Батчимэг: - Уул уурхайн салбарт ажиллаж байгаа эмэгтэйчүүд яг ямар чиглэлээр түлхүү ажиллаж байна. Эмэгтэйчүүдийн хөдөлмөр аюулгүй байдлын нөхцөл байдалтай холбоотой тодорхой мэдээлэл байна уу? Сүүлийн үед осол аваарт өртсөн хүмүүсийн хэчнээн нь эмэгтэй байна. Гэр бүлтэй, үр хүүхэдтэй эмэгтэйчүүдийн нөхцөл байдал чинь ажлын нөхцөл байдал бас онцлог шүү дээ. Үүнтэй холбоотой ямар нэг мэдээлэл тоо баримтыг нэгдсэн зүйл салбарын яам нь байвал хэлж өгөөч. 


Ж.Энхбаяр: - За Б.Жигжид сайд. 3 дугаар микрофон.


Б.Жигжид: - Би нарийвчилсан статистик мэдээллийг жич гишүүнд хүргүүлье гэж бодож байна. Ер нь уул уурхайн салбарт эмэгтэй ажилчид бол оффисын буюу захиргааны ажил нэлээн хийж байгаа. Мөн сүүлийн үеийн том том уурхайнууд бол оператороор бус том тэрэг барьж жолооч, оператор, кранист хийж байна. Баяжуулах чиглэлээр ажиллаж байна. Геологийн салбарт бол нэлээн бас ажиллаж байгаа нарийвчилсан тоо мэдээллийг танд дараа хүргүүлье. 


Ж.Энхбаяр: - М.Батчимэг гишүүнд нэмж мэдээлэл өгөхөд ер нь гадаад бүх орчуулгыг Гадаад харилцааны яамаар албан ёсны орчуулга хийлгээд тамга даруулж байгаа. Дардас. Тийм материал хүлээж авч байна. Бэлтгэл ажил хангаагүй дутуу боловсруулалттай баримтуудыг Засгийн газарт буцааж байгаа.


Хэлэлцэж буй асуудалтай холбогдуулаад үг хэлэх гишүүд нэрээ өгье.


Алга байна.


Санал хураалт явууллаа. Уурхай дахь аюулгүй байдал, эрүүл ахуйн тухай олон улсын хөдөлмөрийн байгууллагын тухай 176 дугаар конвенцид нэгдэн орох тухай хуулийн төслийг дэмжиж Засгийн газарт гарын үсэг зурахыг зөвшөөрье гэсэн томьёоллоор санал хураалт явуулъя. 


Гишүүд анхааралтай байгаарай. Санал хураалт дэмжье гэсэн томьёоллоор санал хураалт явж байна. Н.Энхболд гишүүн, Д.Дэмбэрэл дарга, Р.Амаржаргал гишүүн яасан. Дэмжье гэсэн санал хураалт. 


16 гишүүн оролцож, 75 хувийн саналаар дэмжлээ. 


Уг асуудлын тухай Байнгын хорооны санал дүгнэлтийг Засгийн газарт хүргүүлэх болно. Ажлын хэсэгт баярлалаа. 


Буцаад материал тараагдсан тул нэгдүгээр асуудал Монгол Улсын эдийн засаг нийгмийг 2014 онд хөгжүүлэх үндсэн чиглэлийн хэрэгжилт, Засгийн газар өргөн мэдүүлсэн. Санал, дүгнэлтээ Эдийн засгийн байнгын хороонд хүргүүлэх байгаа. Ажлын хэсгийг оруулаарай. 


Аль асуудал уу? Аль ажлын хэсэг нь бэлэн байна. Сангийн яамнаас явуулъя тэгэх үү. Олон улсын валютын сангийн ерөнхий хэлэлцээрт оруулах нэмэлт өөрчлөлтийн хүлээн зөвшөөрч соёрхон батлах тухай хуулийн төслийг хэлэлцье.


Ажлын хэсэг Ж.Эрдэнэбат -Сангийн сайд, Х.Ганцогт -Сангийн яамны Төрийн нарийн бичгийн дарга, Сангийн яамны Хөгжлийн санхүүжилт өрийн удирдлагын газрын дарга Б.Доржсэмбэд, З.Мөнх-Оргил -Сангийн яамны Хөгжлийн санхүүжилт, өрийн удирдлагын газрын Зээл, тусламжийн бодлогын хэлтсийн дарга, Ж.Оргилсайхан -Сангийн яамны Хууль, худалдан авах ажиллагааны бодлогын газрын мэргэжилтэн, Д.Эрдэнэтуяа -Сангийн яамны Төрийн захиргааны удирдлагын газрын Гадаад хамтын ажиллагааны хэлтсийн мэргэжилтэн гэсэн ажлын хэсэг байна.


Хуулийн төслийг соёрхон батлах тухай танилцуулгыг Сангийн сайд Ж.Эрдэнэбат хийнэ.


Ж.Эрдэнэбат: - Байнгын хорооны дарга, эрхэм гишүүд ээ, Та бүхэнд өдрийн мэнд хүргэе. Олон улсын валютын сангаас байгууллагын засаглалыг сайжруулах гишүүн орнуудын дэлхийн эдийн засагт эзлэх байр суурийг бодитойгоор төлөөлүүлж эдийн засгийн өөрчлөлтөд уян хатан байх тогтолцоог боловсронгуй болгох зорилгоор засаглалын шинэчлэлийг эхлүүлж түүнтэй холбогдуулан Олон улсын валютын сангийн ерөнхий хэлэлцээрт оруулах нэмэлт өөрчлөлтийг гишүүн орнуудаар батлуулахаар ажиллаж байгаа. Олон улсын валютын сангийн ерөнхий хэлэлцээрт оруулах нэмэлт, өөрчлөлтийн гол агуулга нь Олон улсын валютын сангийн захирлуудын зөвлөлийн гишүүнчлэл дэх баруун европын орнуудад хамаарах хоёр суудлыг хөгжиж буй орнуудад шилжүүлэх ес болон түүнээс дээш гишүүдтэй тойргуудад хоёр дахь орлогч гүйцэтгэгч захирлыг томилох эрхтэй болох, захирлуудын зөвлөлийг бүх гишүүн орнуудын оролцоотойгоор сонгодог тогтолцоонд шилжих юм. 


Энэхүү шинэчлэлийн дагуу Олон улсын валютын сангийн ерөнхий хэлэлцээрийн 12 дугаар зүйлийн 3-ын b, c, d, f, i, g болон 8 дугаар хэсэгт 21a болон 2 дугаар зүйлд 29a зүйлд болон хуваарийн холбогдох заалтуудыг нэмэлт, өөрчлөлт оруулж байгаа. 


Олон улсын валютын сангийн ерөнхий хэлэлцээрийн 28 дугаар зүйлд ерөнхий хэлэлцээрт оруулах нэмэлт өөрчлөлтийг нийт гишүүн орнуудын 85 хувийн саналыг эрх бүхий гишүүн улс хүлээн зөвшөөрснөөр уг нэмэлт өөрчлөлтөд бүх гишүүн орнуудын хувь хүчин төгөлдөр болж батлагдах юм. 


Одоогийн байдлаар энэхүү нэмэлт, өөрчлөлтийг 77.24 хувийн саналын эрхтэй 147 улс хүлээн зөвшөөрөөд байна. Энэхүү шинэчлэлийн үр дүнд Монгол Улс шийдвэр гаргах явцад өөрийн оролцоогоо илүү нэмэгдүүлэх боломжтой болно гэдэгт итгэлтэй байна. 


Иймд Улсын Их Хурлын эрхэм гишүүдээ Олон улсын валютын сангийн ерөнхий хэлэлцээрт оруулах нэмэлт, өөрчлөлтийг хүлээн зөвшөөрч соёрхон батлах тухай хуулийн төслийг хэлэлцэн шийдвэрлэж өгөхийг хүсье. 


Ж.Энхбаяр: - Хэлэлцэж байгаа асуудалтай холбогдуулан асуулт асуух гишүүд нэрээ өгнө үү.


Д.Дэмбэрэл гишүүнээр тасаллаа. Д.Дэмбэрэл гишүүн асууя. 


Д.Дэмбэрэл: - Ганцхан асуулт асууя. Энэ Олон улсын валютын сангийн ерөнхий хэлэлцээрт өөрчлөлт оруулах саналыг авснаараа өөрчлөлт орох л байх л даа. Олон улсын валютын сангийн удирдлагад яваандаа Монгол Улсын талаас орох боломж энэ ерөнхий хэлэлцээрт орж байгаа өөрчлөлтийн дараа гарч ирэх үү. 


Олон улсын валютын сангийн удирдах бүрэлдэхүүний асуудал манай шиг хөгжлийн зэрэг зиндаатай орнуудаас олон хүн төлөөлж ордог юм уу?


Ж.Энхбаяр: - Ж.Эрдэнэбат сайд хариулъя. 


Ж.Эрдэнэбат: - Яг өнөөдрийн байдлаар бол манай Монгол улс Олон улсын валютын санд 0.021 хувь гэсэн кодтой байгаа. Цаашдаа бол энэ хэлэлцээрт өөрчлөлт ороод манай Засгийн газар, Улсын Их Хурлын зүгээс дэмжээд явсан тохиолдолд бол тодорхой хэмжээгээр өсөх юм. Өссөнөөр манай улсад гарах ашигтай тал юу вэ гэхээр зээлчих зэрэглэл тодорхой хэмжээгээр нэмэгдэнэ. Зээлчих зэрэглэл маань яг өнөөдрийн байдлаар 51.1 сая зээлжих тусгай эрх байгаа. Энэ маань 144.6 зээлчих тусгай эрх болж нэмэгдэнэ. Ингэснээр тодорхой хэмжээнд Олон улсын валютын сангийн хөтөлбөр хэрэгжүүлэх тохиолдолд авч болох зээлийн хэмжээ өснө. 


Олон улсын валютын сангийн бүрэлдэхүүнд өнөөдөр Монгол Улсаас ажиллаж байгаа хүн байгаа. Цаашдаа тухайн гишүүн орнуудын улсын төлөөллүүд байнга ажиллах бололцоотой. Ер нь бол баруун европын орнуудын эзэмшдэг квотоос хоёр суудлыг захирлуудын зөвлөл хөгжингүй орнуудад хоёр суудлыг олгох шийдвэр гарах юм. Хэрвээ өөрчлөлт орчих юм бол. Энэ тохиолдолд нэр дэвшүүлээд явахад орохыг үгүйсгэх арга байхгүй.


Ж.Энхбаяр: - Хэлэлцэж буй асуудлуудтай холбогдуулан үг хэлэх гишүүд нэрээ өгнө үү. 


Алга байна.


Олон улсын валютын сангийн ерөнхий хэлэлцээрт оруулах нэмэлт, өөрчлөлтийг хүлээн зөвшөөрч, соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэн “соёрхон батлах нь зүйтэй” гэсэн томьёоллоор санал хураалт явуулъя. 

Гишүүд анхааралтай байгаарай. Санал хураалт явж байна. 

16 гишүүн оролцож, 75 хувийн саналаар дэмжлээ. 

Байнгын хорооны санал дүгнэлтийг Улсын Их Хурлын чуулганы нэгдсэн хуралдаанд илтгэх гишүүнийг томилъё. М.Батчимэг гишүүн Улсын Их Хуралд илтгэнэ. 

Дараагийн асуудалдаа оръё. Монгол Улсын эдийн засаг, нийгмийг 2014 онд хөгжүүлэх үндсэн чиглэлийн хэрэгжилт. Ажлын хэсгийг танилцуулъя. Ц.Цолмон -Батлан хамгаалахын сайд, Г.Ганболд -Засгийн газрын Хэрэг эрхлэх газрын дэд дарга, А.Зангад -Үндэсний аудитын газрын дарга, Л.Пүрэвсүрэн -Гадаад хэргийн сайд, Х.Оюунцэцэг З-асгийн газрын Хэрэг эрхлэх газрын Хяналт шалгалт, үнэлгээ дотоод аудитын газрын дарга. 

Асуудал нууцын журмаар танилцуулагдаж байгаа тул хуралдааныг хаалттай горимд шилжүүлье.

Монгол Улсын эдийн засаг, нийгмийг 2014 онд хөгжүүлэх үндсэн чиглэлийн хэрэгжилтийн талаар гадаад хэргийн салбарын асуудал ажлын хэсэг Гадаад хэргийн сайд, дэд сайд н.Оюундарь. Л.Пүрэвсүрэн сайд яасан. Ирэхээр байгаа юу? Л.Пүрэвсүрэн сайд байгаа юу? Байхгүй байгаа юу? Танилцуулга хэн хийхээр байна. С.Баярцогт байдаггүй, Л.Пүрэвсүрэн байдаггүй. 

За танилцуулга хийх ёстой С.Баярцогт сайд алга. Салбарын сайд алга асуудлыг хойшлууллаа. 

Дараагийн асуудал Хүүхдийн эрхийн тухай Конвенцийн “Мэдээлэл хүргүүлэх журмын тухай” Нэмэлт Протоколыг соёрхон батлах тухай хуулийн төсөл /соёрхон батлах/ тухай хуулийн төсөл. Засгийн газар Улсын Их Хурал, Байнгын хороонд хүндэтгэлтэй хандана. Гурав дахь удаагаа бол хариуцлага ярина шүү. Та нар тэр сайд нартаа хэлээрэй. 

Ж.Энхбаяр: - С.Эрдэнэ сайд сайн байна. Хэлэлцэх асуудалдаа оръё. Хүүхдийн эрхийн тухай Конвенцийн “Мэдээлэл хүргүүлэх журмын тухай” Нэмэлт Протоколыг соёрхон батлах тухай хуулийн төслийг хэлэлцье. 

Ажлын хэсгийг танилцуулъя. С.Эрдэнэ -Хүн амын хөгжил, нийгмийн хамгааллын сайд,  Х.Баавгай -Хүн амын хөгжил нийгмийн хамгааллын яамны Хүүхэд, гэр бүлийн хөгжлийн хэлтсийн дарга, Н.Анхбаяр -Гадаад хэргийн яамны Олон улсын эрх зүйн газрын Хүний эрхийн хэлтсийн дарга,  Р.Цолмон -Хууль зүйн яамны мэргэжилтэн, Д.Амараа -Нэгдсэн Үндэстний Байгууллагын Хүүхдийн сангийн Хүүхэд хамгааллын ажилтан.

Соёрхон батлах тухай хуулийн төслийн танилцуулгыг С.Эрдэнэ сайд хийнэ. Микрофон хоёрдугаар.

С.Эрдэнэ: - Баярлалаа. Нэгдсэн Үндэсний Байгууллагын Хүүхдийн конвенцийн нэмэлт Протоколд нэгдэн орох тухай асуудлаар та бүхэнд танилцуулгыг танилцуулж байна. 

Монгол Улс нь 1990 онд Хүүхдийн эрхийн тухай Нэгдсэн Үндэсний Байгууллагын конвенцийг соёрхон баталж улмаар хүүхдийг худалдах, хүүхдийн биеийг үнэлэх, хүүхдийг садар самуун сурталчлахын эсрэг нэмэлт Протоколд 2003 онд, Хүүхдийг зэвсэгт мөргөлдөөнд оролцуулахын эсрэг нэмэлт Протоколд 2004 онд тус тус нэгдэн орсон билээ. 

Хүний эрхийн чиглэлийн олон улсын бүх гэрээ, конвенцийн зүйл заалтыг зөрчсөн улс орнуудаас гомдол хүлээн авч, хянан хэлэлцэх зохицуулалт тусгасан байдаг. Харин хүүхдийн эрхийн конвенци нь ийм механизм үгүй тул Нэгдсэн Үндэстний Байгууллагын Ерөнхий анссамблейн 2011 оны 12 дугаар сарын 19-ний өдрийн хуралдаанаар мэдээлэл хүргүүлэх журмын тухай нэмэлт Протоколыг баталж 2012 оны 02 дугаар сарын 26-ны өдөр Женев дэх Нэгдсэн Үндэстний Байгууллагын хүний эрхийн хороо гишүүн орнуудаас гарын үсэг зурах соёрхон батлах ажиллагааг албан ёсоор эхлүүлсэн болно.

Нэгдсэн Үндэстний Байгууллагын Ерөнхий ансамблийн ээлжид чуулган 2013 оны 9 дүгээр сарын 24-26, мөн сарын 30-ны өдрөөс 10 дугаар сарын 01-ний өдрүүдэд болж чуулганы дараахан буюу 2013 оны 10 дугаар сарын 04-ний өдөр тус Протоколд Хүн амын хөгжил, нийгмийн хамгааллын сайд миний бие гарын үсэг зурсан юм. 

Иймд Хүүхдийн эрхийн конвенцийн мэдээлэл хүргүүлэх журмын тухай нэмэлт Протоколыг Улсын Их Хурлаар соёрхон батлуулахаар хуулийн төслийг боловсруулаад байна. 

Нэгдсэн Үндэстний Байгууллагын конвенцийн нэмэлт Протоколыг соёрхон батлах тухай хуулийн төсөл нь нэг зүйлтэй бөгөөд Монгол Улсын Үндсэн хууль болон бусад холбогдох хуультай нийцэж байгаа юм. 

Монгол Улс энэхүү нэмэлт Протоколд нэгдсэнээр хүүхдийн эрхийг хангах, хамгаалах үйлсийг урагшлуулах, ялангуяа Хүүхдийн эрхийн тухай конвенци түүний нэмэлт Протоколуудын хүрээнд хүүхдэд бусад эрх эдлэх субъектийн нэг адил өргөдөл гомдлоо олон улсын эрх бүхий байгууллагуудад мэдээлж, олон улсын тусламжийг ашиглах боломжийг бүрдүүлэх юм. 

Мөн Хүүхдийн эрхийн тухай конвенцийн хэрэгжилтийг сайжруулах, хянах, хүүхдээс өргөдөл гомдол хүлээн авч хянан шийдвэрлэх үйл ажиллагааны үндэстний нэгдсэн механизмыг бий болгон бэхжүүлэхэд чухал нөлөө үзүүлэх юм. 

Түүнчлэн хүүхдийн эрх зөрчигдсөн тохиолдолд Монгол Улсын Засгийн газар, Хүн амын хөгжил, нийгмийн хамгааллын яам олон улсын байгууллагад гомдол гаргах эрхийг олгоно. Мэдээлэл хүргүүлэх журмын тухай нэмэлт протоколд одоогоор дэлхийн 14 улс нэгдэн орж 46 улс гарын үсэг зурсан байна. Асуудлыг хэлэлцэн шийдвэрлэж дэмжиж өгөхийг та бүхнээс хүсье. Анхаарал тавьсанд баярлалаа.

Ж.Энхбаяр:- Хэлэлцэж байгаа асуудалтай холбогдуулан асуулт асуух гишүүд нэрээ өгнө үү. М.Батчимэг гишүүнээр тасаллаа. З.Энхболд гишүүн асууя. За М.Батчимэг гишүүн.

М.Батчимэг: - Би их товчхон асууя. Ерөнхийдөө Протоколд нэгдсэнээр хүүхдийн юу хүүхдээс гомдол хүлээн авах эрхийг хамгаалахтай холбоотой дэвшлүүд гарна гэж үзэж байна. Яг амьдрал дээр, жишээлбэл С.Эрдэнэ сайд өнөөдөр ямар асуудал дээр хүүхдүүдэд ямар боломж нээгдэх вэ? Үүнийг яг бодитойгоор нөхцөл байдлыг дээшлүүлэх механизмыг нь та яаж харж байна вэ? Жишээтэй хэлж өгнө үү. 

С.Эрдэнэ: - М.Батчимэг гишүүний асуултад хариулъя. Хуучин бол Хүүхдийн эрхийн конвенцитэй холбоотой Нэгдсэн Үндэстний Байгууллагаас гаргасан энэ конвенцид маш олон орон нэгдэж орсон. Бусад конвенцитэй адилхан эргээд энэ конвенцийг зөрчсөн тохиолдолд ямар үүрэг хариуцлага хүлээлгэх вэ гэдэг зохицуулалт байгаагүй. Нэмэлт Протоколоор бол энэ хүүхдийн эрхийн конвенцийг зөрчсөн улс орнуудад тооцох үүрэг хариуцлага, мөн ер нь хүүхдийн өөрийнх нь эрх зөрчигдсөн тохиолдолд хүүхдийн гомдол саналыг өөрөөс нь хүлээж авах, мөн эрх бүхий байгууллагуудаар дамжуулж хүлээж авах түүн дээр тодорхой шалгах хянах энэ процессыг эхлүүлэх энэ боломжийг бүрдүүлж байгаа юм.

Манайд бол одоогоор хүүхдийн эрх хамгааллын хууль албан ёсоор бидний тавиад байгаа түвшинд бол хүрч хэрэгжиж чадаагүй байна. Одоогоор Хүүхдийн эрхийн тухай хууль, Хүүхэд хамгааллын тухай хуулийн төслүүдийг өргөн барих шатандаа явж байгаа. Энэ хуулиуд батлагдаад, энэ конвенцийн хэрэгжилт хангагдаад ирвэл бид хүүхдийг эрх хүүхэд хамгаалалтай холбоотой асуудал дээр бол бодит үйл ажиллагаа явуулах боломжийг эрх зүйн хувьд бий болгож чадна гэж харж байна.

Ж.Энхбаяр: -Тодруулах уу. М.Батчимэг гишүүн ээ. Хэлэлцэж байгаа асуудалтай холбогдуулан үг хэлэх гишүүд байна уу. Алга байна. Хүүхдийн эрхийн конвенцийн мэдээлэл хүргүүлэх журмын тухай нэмэлт Протоколыг соёрхон батлуулахаар хуулийн төслийг  Улсын Их Хурлын чуулганы нэгдсэн хуралдаанаар хэлэлцүүлэн соёрхон батлах нь зүйтэй гэсэн томьёоллоор санал хураалт явуулна. 

Гишүүд анхааралтай байгаарай. Санал хураалт явагдаж байна. 

16 гишүүн санал хураалтад оролцож, 62.5 хувийн саналаар дэмжигдлээ. 

Байнгын хорооны санал дүгнэлтийг Улсын Их Хурлын чуулганы нэгдсэн хуралдаанд илтгэх гишүүн томилъё. М.Батчимэг гишүүн. 

Өнөөдөр бид нар төлөвлөсөн ажлаа хэлэлцэж дууслаа. Өнөөдрийн хуралдаан өндөрлөснийг мэдэгдье. 

Хуралдаан 1 цаг 58 минут үргэлжилж, 11 цаг 38 минутад өндөрлөв.

Соронзон хальснаас буулгасан:

ПРОТОКОЛЫН АЛБАНЫ 

ШИНЖЭЭЧ




                               Д.УЯНГА

